
Abstract. Introduction. The early twentieth century was a decisive period for the spiritual renewal 
and formation of national identity in Kazakh society. During this era, the press became an intellectual 
platform that reconsidered historical figures and cultural heritage. The newspaper Kazakh, published 
between 1913 and 1918, served as a principal tribune for national consciousness and spiritual revival. 
Goals and objectives. The aim of the study is to identify how the figure of Khoja Ahmed Yasawi was 
represented in the early twentieth-century Kazakh press, particularly in the Kazakh newspaper. The 
objectives include examining the significance of Mirzhakyp Dulatuly’s article Khaziret Sultan, 
characterizing the historical and cultural aspects of Yasawi presented therein, and demonstrating how 
Kazakh intellectuals perceived him. Results. The study established that the article Khaziret Sultan, 
published in issues 16–17 of Kazakh in 1913, is an important source reflecting Kazakh intellectuals’ 
views on Yasawi. The article elucidates Yasawi’s place within the Sufi tradition, the cultural value 
of his mausoleum, and the role of Turkistan in the Turkic-Muslim world. Conclusion. The Kazakh 
newspaper functioned as an intellectual arena that opened new avenues for reinterpreting cultural 
heritage and historical figures. Dulatuly’s article stands as a significant historical source that 
highlights the role of Yasawi’s legacy in shaping national consciousness and spiritual renewal. 
Keywords: Kazakh newspaper, Khoja Ahmed Yasawi, Mirzhakyp Dulatuly, Turkistan,                                         
cultural heritage 

Аңдатпа. Кіріспе. ХХ ғасырдың басы қазақ қоғамы үшін рухани жаңғыру мен ұлттық 
бірегейлікті қалыптастырудың шешуші кезеңі болды. Бұл дәуірде баспасөз тарихи тұлғалар 
мен мәдени мұраны қайта қараған зияткерлік ортаға айналды. 1913–1918 жылдары жарық 
көрген «Қазақ» газеті ұлттық сана мен рухани жаңғырудың басты мінбері болды. Зерттеудің 
мақсаты мен міндеттері. Мақсат – ХХ ғасыр басындағы қазақ баспасөзінде, оның ішінде 
«Қазақ» газетінде Қожа Ахмет Ясауи тұлғасының бейнеленуін айқындау. Міндеттерге 
Міржақып Дулатұлының «Хазірет Сұлтан» мақаласының мәнін ұғу, онда Ясауидің тарихи-
мәдени қырларын сипаттау және қазақ зиялыларының оны қалай қабылдағанын көрсету 
кіреді. Нәтижелер. Зерттеу барысында 1913 жылы «Қазақ» газетінің 16–17 сандарында 
жарияланған «Хазірет Сұлтан» мақаласы қазақ зиялыларының Ясауиге көзқарасын танытатын 
маңызды дерек екені анықталды. Онда Ясауидің сопылық дәстүрдегі орны, кесенесінің мәдени 
маңызы және Түркістанның түркі-мұсылман әлеміндегі рөлі ашып көрсетілген. Қорытынды. 
«Қазақ» газеті мәдени мұра мен тарихи тұлғаларды жаңаша тануға жол ашқан 
интеллектуалдық алаң болды. Дулатұлының мақаласы Ясауи мұрасының ұлттық сана мен 
рухани жаңғырудағы орнын айқындайтын маңызды тарихи дерек болып табылады. 
Түйін сөздер: «Қазақ» газеті, Қожа Ахмет Ясауи, Міржақып Дулатұлы, Түркістан,                               
мәдени мұра 

Аннотация. Введение. Начало XX века стало решающим этапом для казахского общества в 
процессе духовного возрождения и формирования национальной идентичности. В этот период 
печать превратилась в интеллектуальное пространство, где осуществлялся пересмотр 
исторических личностей и культурного наследия. Газета «Казах», издававшаяся                                              
в 1913–1918 годах, стала главным трибуной национального самосознания и духовного 
обновления. Цель и задачи исследования. Целью является определение особенностей 
отражения образа Ходжи Ахмеда Ясави в казахской печати начала XX века. Среди задач – 
анализ статьи Мыржакыпа Дулатулы «Хазрет Султан», характеристика историко-культурных 
аспектов образа Ясави, а также выявление того, как казахская интеллигенция воспринимала 
его личность и духовное наследие. Результаты. В ходе исследования установлено, что статья 
«Хазрет Султан», опубликованная в 1913 году в номерах 16–17 газеты «Казах», представляет 
собой важный источник, отражающий отношение казахской интеллигенции к Ясави. В ней 
раскрывается место Ясави в суфийской традиции, культурное значение его мавзолея и роль 
Туркестана в тюрко-мусульманском мире. Вывод. Газета «Казах» стала интеллектуальной 
площадкой, открывшей путь к новому осмыслению культурного наследия и исторических 
личностей. Статья Дулатулы является значимым историческим документом, определяющим 
место наследия Ясави в развитии национального самосознания и духовного возрождения 
казахского общества. 
Ключевые слова: Газета «Казах», Ходжи Ахмеда Ясави, Миржақып Дулатулы, Туркестан, 
культурное наследие 
Для цитирования: Темирханов Б., Муталиев М., Каракулак М. Образ Ходжи Ахмеда Ясави в 
газете «Казах» // Asian Journal “Steppe Panorama”. 2026. Т. 13. № 1. С. 36-45. (На Каз.).  

Кіріспе 
XX ғасырдың басы қазақ халқының рухани және мәдени тарихында ерекше белес болды. 

Бұл кезеңде ұлттық баспасөздің қалыптасуы мен қоғамдық пікірдің жаңғыруы қазақ 
зиялыларының ой-санасындағы елеулі өзгерістерді айқындады. 1913 жылы жарық көре 
бастаған «Қазақ» газеті осы үрдістің басты қозғаушы күштерінің біріне айналды. Оның 
беттерінде ұлттық тарих, тіл, мәдениет және рухани мұра тақырыптары кеңінен талқыланып, 
отарлық билік жағдайындағы қазақ қоғамының өзіндік болмысын сақтау жолдары іздестірілді. 

Осы контекстте Міржақып Дулатұлының «Хазірет Сұлтан» атты мақаласы («Қазақ», 
1913, № 16–17) ерекше мәнге ие. Автор бұл мақаласында Қожа Ахмет Ясауи тұлғасы мен оның 
кесенесінің тарихи, рухани және мәдени маңызын терең зерделей отырып, XX ғасырдың 
басындағы қазақ қоғамында мәдени мұраға деген жаңаша көзқарастың қалыптасқанын айқын 
көрсетеді. Мақалада Ясауи бейнесі тек діни-сопылық тұрғыдан емес, ұлттық бірегейліктің 
рухани өзегін құрайтын мәдени рәміз ретінде суреттеледі. 

Дулатұлының бұл мақаласы сол дәуірдің қоғамдық ой-танымындағы екі маңызды үрдісті 
көрсетеді: 

• біріншіден, ұлттық тарих пен рухани тұлғаларды жаңаша бағалау арқылы тарихи 
жадты жаңғырту талпынысы; 

• екіншіден, отарлық саясат жағдайында қазақ мәдени мұраларын сақтау және қорғау 
жөніндегі алғашқы зияткерлік бастамалар. 

Осы тұрғыдан алғанда, «Хазірет Сұлтан» мақаласы — тек Ясауи тұлғасы туралы 
публицистикалық еңбек емес, сонымен бірге қазақ зиялыларының ұлттық жаңғыру идеясын 
рухани негізде дәлелдейтін тарихи дереккөз болып табылады. 

 
Материалдар мен әдістер 
Бұл зерттеуде негізгі дереккөз ретінде «Қазақ» газетінің 1913 жылғы 16 және                                   

17-нөмірлерінде жарық көрген Міржақып Дулатұлының «Хазірет Сұлтан» атты мақаласы 
алынды. Мақалаға мәтіндік және мазмұндық талдау әдістері қолданылды. Зерттеу барысында 
архивтік материалдар мен қосымша дереккөздер, сондай-ақ жаңа кезеңдегі Ясауиге қатысты 
зерттеу жүргізілген контексттік мәліметтер пайдаланылды. 

Зерттеу әдістемесі бірнеше талдау сатыларын қамтыды: 
Тарихи-салыстырмалы талдау: 
Автор көрсеткен деректер — мысалы, Әмір Темірдің кесене тұрғызуы, Түркістанның 

саяси мәртебесі және кесененің ұлттық пантеон ретіндегі рөлі — өзге тарихи деректермен 
салыстырылып қарастырылды. Бұл тәсіл Дулатұлы баяндауының тарихи дәлдігін және 
идеологиялық астарын айқындауға мүмкіндік берді. 

Мәдени-символдық интерпретация: 
Қожа Ахмет Ясауи тұлғасы мен кесенесінің бейнесі ұлттық жадтағы рәміздік мән 

тұрғысынан талданып, оның қазақ қоғамының рухани тұтастығын сақтаудағы қызметі 
қарастырылды. 

Қоғамдық сана тұрғысынан талдау: 
Дулатұлының кесенені қорғауға шақырған үндеуі ұлттық мәдени мұраға деген 

жауапкершілік сезімінің қазақ интеллигенциясы арасында қалай қалыптасқанын көрсету 
мақсатында талданды. 

Осы әдістердің үйлесімі зерттеуге тарихи-филологиялық сипат беріп, Дулатұлы 
еңбегінің интеллектуалдық және идеологиялық мазмұнын кешенді тұрғыда ашуға мүмкіндік 
берді. 

 
Талқылау 
Қазақ зиялыларының ішінен Міржақып Дулатұлының газет беттерінде жариялаған 

«Хазірет Сұлтан» мақаласы қазақ рухани тарихындағы үш маңызды бағытты айқындайды:                                   
1) Қожа Ахмет Ясауи тұлғасының қоғамдық жадтағы орны; 2) Түркістанның тарихи және 
саяси маңызы; 3) Қазақ зиялыларының мәдени мұраға көзқарасы. 

Біріншіден, мақала мазмұнына сүйенсек, XX ғасырдың басында «Хазірет Сұлтан» атауы 
қазақ даласында кеңінен белгілі болған. Дулатұлы келтірген деректер бойынша, Түркістанға 
зиярат ету – қазақ қоғамында Мекке қажылығына барумен пара-пар түсінігіндегі рухани 
мәртебеге ие болған (Аккуш, Темирханов, 2025: 36–48). Бұл көрініс Ясауи тұлғасының халық 
санасында тек діни әулие емес, ұлттық рухтың киелі қорғаушысы ретінде қабылданғанын 
көрсетеді (Мәлібекұлы, 2025: 14). 

Екіншіден, мақалада Түркістан қаласының тарихи қалыптасуы мен саяси эволюциясы 
кеңінен суреттеледі. Дулатұлы XV–XIX ғасырлар аралығындағы тарихи кезеңдерді біртұтас 
мәдени-саяси континуум ретінде сипаттап, Әмір Темірдің салдырған кесенесін түркі 
өркениетінің сәулеттік шыңы және саяси легитимділіктің символы ретінде көрсетеді. Ясауи 
кесенесінің маңызын айқындауда автор оның қазақ хандары жерленген қасиетті орынға 
айналғанын ерекше атап өтеді (Туякбаев, Турсун, Байболов, Шаметов, 2021: 220). Осы арқылы 
ол Түркістанды қазақтың рухани ғана емес, саяси астанасы ретінде танытады. 

Үшіншіден, Дулатұлы мақаласының ең құнды тұсы – мәдени мұраны сақтау мәселесіне 
арналған бөлігі. Автор кесененің кейбір бөліктері құлау қаупінде екенін айтып, билікте 
отырғандарды тарихи ескерткішті қорғауға шақырады. Оның «бес-алты жүз жыл бойы аман 
тұрған бұл ғимараттың үйіндіге айналуы сөзсіз» деген ескертуі – XX ғасыр басындағы мәдени 
сана серпілісінің айғағы. Бұл үндеу қазақ зиялыларының ұлттың материалдық және рухани 
мұрасына деген жауапкершілік сезімін ерте қалыптастырғанын дәлелдейді. 

Салыстырмалы талдау көрсеткендей, Дулатұлының көзқарасы түркі-мұсылман 
өркениетінің өзегіндегі мәдени сабақтастық идеясымен ұштасады. Қожа Ахмет Ясауи 
тұлғасын ол жалпы түркі халықтарын біріктіретін рухани күш ретінде бейнелейді. Осы 
тұрғыдан Дулатұлының газетте жариялаған мақаласы А. Байтұрсынұлы мен Ә. Бөкейхан 
сияқты замандастарының ұлттық бірегейлікті қалыптастыру бағытындағы ойларымен үндес. 
Қорыта айтқанда, «Хазірет Сұлтан» мақаласы – тарихи баяндау ғана емес, сол дәуірдегі қазақ 
зиялыларының мәдени және рухани идеалдарын бейнелейтін интеллектуалдық дискурс. 
Дулатұлының бұл мақаласы арқылы Қожа Ахмет Ясауи тұлғасы қазақ қоғамының рухани 
тірегі және мәдени мұраны сақтау символы ретінде жаңаша сипат алды. 

 
Зерттеу нәтижелері 
Бұл зерттеуде архив деректері ескеріле отырып, «Қазақ» газетінің мазмұнына мәтіндік 

талдау әдістері қолданылды. Зерттеудің негізгі дереккөзі ретінде 1913 жылғы газеттің 16 және 
17-сандарында жарияланған Міржақып Дулатұлының «Хазірет Сұлтан» атты мақаласы 
алынды. 

Әдістемелік тұрғыдан ең алдымен Дулатұлының аталмыш мақаласы Қожа Ахмет 
Ясауидің тұлғасына қатысты сипаттамалар, кесененің сәулеттік және тарихи ерекшеліктері, 
Түркістанның саяси рөлі мен XX ғасыр басындағы мәдени мұраны сақтау жөніндегі үндеулер 
тұрғысынан жан-жақты түсіндірілуге әрекет етілді. Кейін мақалада қозғалған мәселелер 
мақалаға байланысты ғылыми зерттеу жұмыстарымен, Қазақ хандарының тарихи тағдыры 
және патшалық Ресейдің отарлық саясатының контексінде салыстыра қарастырылды. Бұған 
қоса Ясауи кесенесінің қоғамдық қызметі Орталық Азиядағы өзге рухани орталықтармен 
салыстырылып, Дулатұлының көзқарасының өзіндік ерекшеліктері айқындалды. Соңында 
мақалада көтерілген кесенені сақтау жөніндегі үндеулер XX ғасыр басындағы қазақ 
зиялыларының ұлттық құндылықтарды иелену және мәдени мұраға деген сананы 
қалыптастыру талпыныстарымен байланыстырылып талданды. Осы әдіс арқылы 
Дулатұлының мақаласы тек тарихи баяндау ғана емес, сонымен қатар қоғамдық жадыны 
жандандыратын, мәдени мұра туралы түсінікті тереңдететін және ұлттық бірегейліктің 
қалыптасуына қызмет ететін зияткерлік дискурс ретінде қарастырылды. 

XX ғасырдың басындағы қазақ зиялыларының еңбектері тек өз заманының әлеуметтік 
мәселелерін ғана емес, сондай-ақ түркі-мұсылман дүниесінің тарихи тұлғалары мен олардың 
қоғамдық жадтағы орнын бейнелеуде де маңызды рөл атқарды. Осы тұрғыдан 1913 жылы 
«Қазақ» газетінің 16 және 17-сандарында М.Д. (Міржақып Дулатұлы) қолтаңбасымен жарық 

көрген «Хазірет Сұлтан» атты мақала Қожа Ахмет Ясауидің тұлғасы мен оның кесенесінің 
тарихи-мәдени маңызын терең талдаумен ерекшеленеді. Бұл мақала XX ғасыр басындағы 
қазақ қоғамының рухани болмысында Ясауидің орнын, оның айналасында қалыптасқан зиярат 
мәдениетін және кесененің саяси-тарихи үдерістердегі рөлін түсіну тұрғысынан аса құнды 
біріншілік дерек көзі болып табылады. 

Қожа Ахмет Ясауидің қоғамдық жадтағы орны 
Газет бетінде жарияланған мақала мазмұнынан байқауға болатындай, XX ғасырдың бас 

кезінде де қазақ даласында «Хазірет Сұлтан» атауы халық арасында кеңінен танымал болған 
(Kenjetay, 1999: 118). Көпшілік оның өмірі мен шығармашылығы жайлы толық біле 
бермегенімен, «Хазірет Сұлтанға бару» тіркесі белгілі бір рухани сапарды, діни мақсаттағы 
зияратты білдіретін. Дулатұлының жазуынша, Ясауи кесенесіне барған адамдар қоғамда 
қажылықтан оралғандай құрметке ие болып, бастарына сәлде орап, келген кезде жұрт олардың 
қолын сүйіп, ерекше ізет көрсеткен (M.D., 1913). Бұл дерек Ясауи зияратының халық 
санасында тек жергілікті әулие басына бару деңгейінен асып, Мекке қажылығына пара-пар 
рухани мәртебеге ие болғанын көрсетеді. 

Бұл көзқарас Түркістандағы Қожа Ахмет Ясауи кесенесінің Түркістан (Орталық Азия) 
мұсылмандары үшін ортақ рухани орталық ретінде қабылданғанын айғақтайды. XIX ғасырдың 
соңы мен XX ғасырдың басында Ресей империясының отарлық билігі астында өмір сүрген 
қазақтар үшін мұндай рухани орталықтар дін мен ұлттық бірегейлікті сақтаудың негізгі 
нышандарының бірі болды (Abzhalov, Kuranbek, 2023: 307). 

Түркістан қаласының тарихи дамуы 
Дулатұлы, Ясауи кесенесі орналасқан Түркістан қаласының тарихи қалыптасуы туралы 

да сипаттамалар берген. XV ғасырдың соңына дейін «Йасы» атауымен белгілі болған бұл 
шағын қоныс XII ғасырда Қожа Ахмет Ясауидің осында келіп қоныстануымен танымал бола 
бастайды (Abylov, Mutaliyev, Sevinç, 2025: 557-568). 1166 жылы Ясауи дүниеден өткеннен 
кейін оның қабірі зиярат ететін қасиетті орынға айналып, жыл сайын Түркістанның түрлі 
өңірлерінен ағылып келетін зияратшылардың арқасында қоныс экономикалық және 
демографиялық тұрғыдан өсіп, уақыт өте келе шағын ауылдан қалалық мәртебеге ие болған 
(Çakan, 2005: 204). 

Мақалада келтірілген дерекке сүйенсек, 1397 жылы Әмір Темір Қожа Ахмет Ясауидің 
қабірі үстіне салтанатты мешіт-кесене кешенін салдырған. Бұл сәулет ескерткіші өзінің 
көркем безендірілуі, жазбалары мен құрылыс мәнері тұрғысынан түркі-ислам өнерінің ең үздік 
үлгілерінің бірі ретінде бағаланады (Köprülü, 1993: 214). 

Ясауи кесенесі мен Түркістанның саяси маңызы 
Қожа Ахмет Ясауиге қатысты деректерден бөлек жазбаның екінші бір маңызды тұсы, 

XVI ғасырдан бастап Түркістанның саяси тарихтағы рөлі жайлы ақпараттар болып отыр. 
Ондағы мәліметтер бойынша қала 1582 жылдан бастап Бұқара хандығының билігіне өтсе, 
XVII ғасырдан бастап Қазақ хандығының астанасы ретінде танылады. Есім ханнан бастап 
көптеген қазақ хандары Түркістанда билік жүргізіп, бұл қала саяси әрі рухани орталық 
мәртебесіне ие болған. 

Мақалада XVIII–XIX ғасырларда Түркістанның Бұқара, Хиуа және Қоқан 
хандықтарының арасында талас нысанына айналғаны, ал 1864 жылы қаланың патшалық Ресей 
әскерлері тарапынан басып алынғаны баяндалады. Осы тарихи кезеңдерде Қожа Ахмет Ясауи 
кесенесі тек діни нысан ғана емес, сонымен бірге өңірге үстемдік жүргізгісі келген әрбір саяси 
биліктің бедел мен заңдылық нышанына айналған. Әсіресе хандар мен әмірлердің кесенеге 
арнайы келіп, құрбандық шалып, дұға жасауы – олардың халықпен рухани байланыс орнатуға 
және билігінің заңдылығын бекітуге ұмтылғанын көрсететін нақты айғақ ретінде сипатталған 
(Тулегенова, Султанбекова, 2013). 

Әмір Темір салдырған кесене 
«Қазақ» газетінің 17-нөмірінде Қожа Ахмет Ясауи кесенесінің сәулеттік ерекшеліктері 

мен құрылыс тарихына ерекше назар аударылған. Мақалада негізгі дереккөз ретінде 
Шарафаддин Әлизаденің «Зафарнаме» еңбегі көрсетіледі. Ондағы мәліметке сүйенсек,                              

Әмір Темір 1397 жылы Қожа Ахмет Ясауидің қабірін зиярат етіп, осы жерде салтанатты кесене 
салуға бұйрық береді және құрылыс жұмыстарын Иранның Шираз қаласынан арнайы 
шақыртылған шебер Хожа Хұсайынға тапсырады (M.D., 1913). 

Мақалада кесененің келесі ерекшеліктері аталады: 
• биіктігі шамамен 100 аршын; 
• 3–4 үлкен күмбезі бар; 
• күмбез сырты көк түсті өрнекті қыштармен (керамикамен) қапталған; 
• бас кіреберіс қақпасында ағаш оймыш және қола өрнектерінің пайдаланылғаны; 
• ішінде Абдуләзиз бин Сруреддин құйған үлкен қола қазанның орналасқаны; 
• кесенеде Темір сыйға тартқан төрт көне Құран қолжазбасы сақталғаны көрсетіледі 

(Kozha, Abzhalov, Temirkhanov, 2025: 58). 
Бұл деректер кесененің тек діни нысан ғана емес, сонымен бірге сәулет өнерінің жауһары 

және саяси символдық мәні бар ескерткіш ретінде тұрғызылғанын дәлелдейді (Baidabekov, 
Kemelbekova, 2024: 81). 

Кесенеде жерленген тұлғалар және олардың мәні 
Қожа Ахмет Ясауи кесенесі тек ұлы сопының мәңгілік мекені ғана емес, сонымен қатар 

бірқатар қазақ хандары мен тарихи тұлғалардың да жерленген орны болып табылады. 
Мақалада есімдері аталғандар қатарында: 

Абылай хан (1781 жылы қайтыс болған), 
Ұлы жүздің ханы Жолбарыс, 
Әбілхайыр хан (мақалада 1760 жылы қайтыс болғаны жазылған), 
Арғын руының атақты батыры Жәнібек, 
Кенесары ханның әкесі Қасым хан бар. 
Бұл деректер Ясауи кесенесінің қазақ хандық әулеті үшін ұлттық пантеондық және 

мемориалдық мәнге ие болғанын аңғартады. Осы тұрғыдан алғанда кесене қазақтың саяси 
тарихы мен хандық дәстүрінің нақты көрініс тапқан тарихи жады кеңістігіне айналған 
(Absadyk, Isenov, 2024: 309). 

XX ғасыр басындағы қорғау мәселелері 
Міржақып Дулатұлы мақаласында кесененің кейбір бөліктерінің құлау қаупінде екенін, 

ал билік орындарының оларды мөрлеп жауып қойғанын жазады. Әсіресе «Ақ сарай», зиярат 
бөлмесі және құдық маңы жабық тұрғаны айтылады. Дулатұлы ескерткішті сақтау үшін 
археологиялық қоғамдар арқылы қаражат жиналуы, бұл үдерістің ашық әрі әділ жүргізілуі 
және инженерлік мамандардың тартылуы қажеттігін алға тартады. Әйтпесе, оның сөзімен 
айтқанда, «бес-алты жүз жыл бойы аман тұрған бұл ғимараттың бір үйінді қоқысқа 
айналуы сөзсіз» деген ескерту жасайды. 

Бұл үндеу – қазіргі мағынадағы мәдени мұраға деген сананың қазақ зиялылары арасында 
қалай қалыптаса бастағанының маңызды көрсеткіші болып табылады. Сонымен қатар, Ресей 
империясының отарлық басқару жүйесі жағдайында да қазақ интеллигенциясының ұлттық 
құндылықтарды сақтау жолында белсенді қадамдар жасағанын айқын дәлелдейді (Baidabekov, 
Kemelbekova, 2024: 82). 

«Қазақ» газетінде жарық көрген бұл екі бөлімнен тұратын мақала тек тарихи баяндау 
сипатында ғана емес, сонымен бірге мықты мәдени мұраны қорғау идеясының көрінісі ретінде 
де бағалануға лайық. Мақалада Қожа Ахмет Ясауидің тұлғасы, оның кесенесінің тарихи 
маңызы және Түркістанның саяси тағдыры өзара тұтастықта беріле отырып, тарихи сана мен 
қоғамдық бірегейліктің өзара байланысы айқын көрсетілген. Жазба тілі халыққа таныс 
аңыздық деректер мен тарихи құжаттарды ұштастырып, осы арқылы ұлттық сананы нығайту 
мен тарихи жадты жаңғыртуды мақсат еткен (Yaman, 2004: 74). 

Мақалада Қожа Ахмет Ясауи тұлғасы тек діни қайраткер немесе сопы ретінде ғана емес, 
бүкіл түркі дүниесінің ортақ рухани беделі мен түркі халықтарын біріктіретін символдық 
тұлға ретінде сипатталады. Оның кесенесі діни зиярат орны болумен қатар, Түркістанның 
саяси орталығы, қазақ хандарының билік заңдылығының нышаны, тарихи дәуірлер бойы 
мемлекет пен қоғам тәртібін орнықтыруда негізге алынған рухани-мәдени кеңістік ретінде 

бейнеленеді. Сонымен бірге ол Орта Азиядағы түркі-мұсылман өркениетінің ең қуатты 
рәміздерінің бірі ретінде көрініс табады (Tosun, 2015). Осы тұрғыдан алғанда, Міржақып 
Дулатұлының аталған мақаладағы баяндауы тарихи тереңдігімен ерекшеленіп қана қоймай, 
сол дәуірдегі қазақ зиялыларының ұлттық және мәдени ояну жолындағы зияткерлік 
ізденістерін айқын көрсетеді. 

 
Қорытынды 
Міржақып Дулатұлының «Қазақ» газетінде жарық көрген «Хазірет Сұлтан» атты 

мақаласы ХХ ғасырдың басындағы қазақ баспасөзінде Қожа Ахмет Ясауи тұлғасының қалай 
қабылданғанын айқын көрсететін аса маңызды дерек болып табылады. Мақалада Ясауи тек 
сопылық ілімнің өкілі немесе діни тұлға ретінде ғана емес, сонымен қатар қазақ қоғамының 
рухани беделі мен Түркістанның саяси орталығымен сабақтасқан тарихи бейне ретінде 
суреттеледі. 

Зерттеу нәтижелері Ясауи тұлғасының қазақтың қоғамдық жадында терең орын алғанын 
дәлелдейді. «Хазірет Сұлтан» атауының халық арасында кеңінен қолданылуы Ясауиге тағзым 
ету дәстүрінің тек жергілікті ғұрып емес, өз алдына бір «киелі қажылық» түрінде 
қабылданғанын аңғартады. Бұл жағдай Ясауи тұлғасының қазақ даласында да                                
қоғамдық бірегейлікті қалыптастыруда маңызды рухани билік иесі болғанын көрсетеді (Сатов, 
2016: 258). 

Сонымен бірге Дулатұлының еңбегі Түркістан қаласының тарихи және саяси рөлін де 
жан-жақты сипаттайды. Ясауи кесенесі уақыт өте келе тек діни зиярат орны болудан қалып, 
қазақ хандарының осы жерде таққа отыру дәстүрімен байланысты түрде саяси әрі рухани 
заңдылықтың белгісіне айналған. Осылайша Түркістан қаласы Орта Азия кеңістігінде бір 
мезгілде рухани және саяси орталық мәртебесін иеленген. 

Мақалада Әмір Темір салдырған кесененің сәулет ерекшеліктеріне де назар аударылып, 
оның тек өнер тарихы тұрғысынан емес, қазақтың ұлттық болмысы мен ұжымдық жадындағы 
орны тұрғысынан да аса маңызды рәміз екені атап өтіледі. Кесененің көркем архитектурасы 
оны тек діни орталық қана емес, сондай-ақ түркі-мұсылман өркениетінің ең айбынды 
ескерткіштерінің бірі деңгейіне көтерген. 

Дулатұлының кесенені қорғауға шақырған үндеуі ХХ ғасырдың басындағы қазақ 
зиялылары арасында мәдени мұраға деген саналы көзқарастың қалыптаса бастағанын нақты 
дәлелдейді. Бұл үндеу сол дәуірдің интеллектуалдық ортасының Ресей империясының 
отарлық қысымына қарамастан ұлттық және рухани құндылықтарды сақтау жолында 
мақсатты әрі жүйелі әрекет еткенін көрсетеді. 

Қорытындылай келгенде, Дулатұлының аталмыш мақаласы Қожа Ахмет Ясауи тұлғасы 
мен оның кесенесін тарихи әрі мәдени тұрғыдан талдай отырып, жаңғыру дәуіріндегі қазақ 
зиялыларының ұлттық және рухани мұраға иелік етуге ұмтылған ұстанымын бейнелейді. Осы 
тұрғыдан алғанда, еңбек қазақ баспасөзіндегі Ясауи бейнесінің қалыптасу жолдарын және бұл 
бейненің қоғамдық бірегейлікті қалыптастырудағы маңызын айқындауы жағынан айрықша 
ғылыми құндылыққа ие. 

